
Mwanamke Mwafrika wa Kwanza na pekee  
Kuchaguliwa na Baraza Kuu la Umoja wa Mataifa  

Kuongoza mojawapo ya Mashirika yake

Ni Katibu Mkuu Mwandamizi wa Umoja wa Mataifa 
Na Mkurugenzi Mtendaji Shirika la Makazi Duniani  

UN-HABITAT

Mzaliwa wa Muleba, Mchumi maarufu 
Hodari kupanga mipango ya maendeleo,  

Mwanadiplomasia wa kimataifa, Mhamasishaji mwenye ushawishi
Jasiri kusimamia analoliamini,  Mtetezi wa haki za wanawake na watoto

Mlezi wa elimu bora kwa vijana, Mpenda watu na jamii
Mzalendo na mlezi wa utamaduni, Kiongozi  mwenye maono, upeo 

Muungwana na muadilifu

Ni Mlezi wa UWT, Mkoa wa Kagera 
Mfano bora wa kuigwa

1950 – 1975: Msingi bora wa  Familia na Elimu
Mtoto wa wakulima wa kawaida aliyepata malezi na elimu bora 
Mjane mwenye watoto 5 mmoja wao akiwa kuwashiri kwa malezi 
hiali (adopted)

Alizaliwa tarehe 12 Oktoba, 1950  kijiji cha Kagabiro, Wilaya ya Muleba,  mtoto 

wa 5 kati ya watoto 11 wa wakulima, Hayati Ta Alexander Kajumulo na Ma Aulelia 

Teyolekererwa Rwakajuga (yu hai). 

Alisoma Shule ya Msingi  ya Kaigara, 1958 -1961. Alifaulu akiwa wa kwanza  kwenda 

Shule ya Kati (Middle School) ya Wasichana ya Kashozi – Kamukukubwa, 1962 -1965 

(sasa ni Sekondari ya Wasichana, Hekima). Alifaulu tena akiwa wa kwanza kujiunga 

na shule ya Sekondari ya Wasichana ya Rugambwa, Bukoba, 1966 – 1969. Alisonga 

mbele  na kujiunga na kidato cha tano Shule Bingwa ya Wasichana ya Marian College 

(sasa Kilakala), Morogoro. Mwaka  1972 alijiunga na Jeshi la Kujenga Taifa, Operesheni 

Tumaini, Ruvu (akiwa pamoja na Mh. Rais Jakaya Mrisho Kikwete). Akafaulu tena 

na kujiunga na Chuo Kikuu Cha Dar es Salaam, Kitivo cha Kilimo, Morogoro 1972 

-  1975. Alihitimu akiwa ameongoza darasa lake  na kupewa nishani ya Mkuu wa Chuo 

kwa ushindi huo. Aliajiriwa kama Mhadhiri Mzaidizi, Idara ya Uchumi. Mwaka  huohuo 

(1975), alichaguliwa kwenda kusoma masomo ya juu Chuo Kikuu cha Cornell Marekani 

lakini Desemba 1975 akaamua kufunga ndoa na  mchumba wake aliyekuwa amemsubiri 

siku nyingi amalize masomo, Hayati Balozi Wilson KamuhabwaTibaijuka, aliyekuwa 

kwa wakati huo Afisa katika Ubalozi wa Tanzania, Stockholm, Swideni. Katika ndoa yao 

walijaliwa watoto wanne, Muganyizi (1976), Kemilembe (1979), Kagemulo (1986) na 

Kankiza (1991). Waliishi vyema hadi Mungu alipowatenganisha Mei, 2000. 

Uwezo wake katika uongozi ulidhihirika mapema kwa walimu wake.  Akiwa Sekondari 

Rugambwa alichaguliwa kuchukua mafunzo ya Uongozi kwa vijana katika Kituo cha 

Ujasiri cha Loitokitok nchini Kenya ambapo aliweza kupanda mlima Kilimanjaro na 

kufika kileleni tarehe 14 Januari, 1969, akiwa na umri wa miaka 19! Akiwa mwanafunzi 

Chuo Kikuu, mwaka  1974 alichaguliwa kuhudhuria mkutano wa  wanawake nchini 

Swideni, akiwa kijana wa  umri wa miaka 24. Wahenga walisema, “Nyota nzuri 

huonekana asubuhi”.

Nyumba alipozaliwa Profesa Anna 
Tibaijuka, kijiji cha Kagabiro, Wilaya ya 
Muleba. Hi nyumba ilibaki mpaka majuzi 
ilipobomolewa na kujengwa nyumba ya 
kisasa ya familia mwaka 2009

Mama Tibaijuka akiwa na mchumba wake Hayati 
Balozi Wilson Tibaijuka, wakati Anna alipohitimu 
shahada yake ya kwanza kutoka katika Chuo Kikuu 
cha Dar Salaam 1975

Harusi yao Desemba 1975

Famiia ya Hayati Balozi Wilson Tibaijuka wakiwa 
Ubalozi wa Tanzania Moscow, Urusi, Desemba,1993

Profesa Anna akiwa mama wa nyumbani Swideni

1975 - 1998,  Elimu ya Juu, Ajira  na mafanikio 
Akiwa mama wa nyumbani Swideni, aliamua kujiunga na Chuo Kikuu  cha Kilimo, 

Upsalla  na kupata shahada ya pili katika Uchumi 1977 (Masters Degree). 1979 alirejea 

na mme wake alipopata uhamisho kurudi Tanzania. Prof. Tibaijuka naye alirudi  kazini  

kwake Chuo Kikuu cha Dar es Salaam, Kitengo cha Utafiti Uchumi. Mwaka huo 

huo akachaguliwa kuhudhuria mafunzo katika Kituo cha Kozi za Kitakwimu, mjini 

Washington DC, na baadae Chuo Kikuu cha Pennsylvania, Marekani. Mwaka 1981 

alipewa ufadhili na Serikali ya Swideni kurejea nchini kwao kumalizia masomo ya digrii 

ya falsafa (PhD) katika uchumi, jambo alilotekeleza kwa kuweka rekodi Chuoni hapo kwa  

kuimaliza digrii hiyo kabambe katika miaka 3 tu mwaka 1983. Alirejea  Chuo Kikuu cha 

Dar es Salaam akaendelea kufundisha uchumi na kufanya tafiti mbali mbali ambazo ziko 

katika vitabu 5, makala zaidi ya 50, na maandishi mengine mengi. 

1999  - 2010 : Kiongozi wa mafanikio Umoja wa Mataifa 

Ameimarisha  na kuboresha Shirika la Makazi Duniani lilokuwa 
limefifia na kushindwa kutekeleza wajibu wake. 

Baada ya kulitumikia taifa kwa  miaka 20,  

Novemba 1998 aliteuliwa kama Mkurugenzi wa 

Nchi Maskini Duniani, katika  Shirika la Umoja 

wa Mataifa la Biashara na Maendeleo (UNCTAD), 

Geneva, Uswisi. Kwa muda mfupi sifa zake za 

utendaji kazi bora zikavuma na kuelekea Katibu 

Mkuu wa Umoja wa Mataifa, Dr. Kofi Annan, 

kumpandisha cheo na kumteua awe Katibu Mkuu 

Msaidizi na Mkurugenzi Mtendaji wa kilichokuwa 

Kituo cha Makazi Duniani (UN-Habitat Centre)  

mjini Nairobi Septemba 2000. Profesa Anna 

akaendelea kushamiri katika nafasi hiyo na 

kujenga historia kwa kuboresha kituo hicho hadi 

kikapandishwa ngazi na kuwa Shirika kamili la 

Makazi Duniani. 

Profesa Tibaijuka akawa mwanamke Mwafrika wa kwanza kuchaguliwa (kwa kupigiwa 

kura) na  Baraza Kuu la Umoja wa Mataifa kuwa Katibu Mkuu Mwandamizi na 

Mkurugenzi Mtendaji wa Shirika hilo jipya la Makazi Duniani. Hadi sasa hakuna tena 

mwanamke Mwafrika mwingine aliyechaguliwa (kwa kupigiwa kura) na Baraza hilo 

kuongoza Shirika lake. 

Profesa Anna Tibaijuka akisalimiana na Katibu Mkuu wa Umoja wa Mataifa Dkt. Kofi Annan baada ya 
kuteuliwa kuongoza UN-HABITAT Septemba 2000, New York Marekani

Mama Tibaijuka akiwa na Mh. Mzee Nelson Mandela, Rais Mstaafu wa Afrika Kusini hivi majuzi, 
alipomtembelea nyumbani kwake. Mama Tibaijuka alikuwa Afrika Kusini akiongoza jopo la vijana 
kutoka Afrika mashariki kushuhudia finali za kikombe la Dunia  (Julai, 2010)

2006 – 2009: Aliteuliwa kuwa Mkuu wa Ofisi ya Umoja 
wa Mataifa ya Nairobi, na kusimama kidete  kupambana 
na ufisadi katika ofisi hiyo

Ofis ya Umoja wa Mataifa ya Nairobi imepata kuhalalishwa kama 
mojawapo ya Makao Makuu ya Umoja wa Mataifa kwa juhudi zake

Machi  2006, kwa kigezo cha utumishi wake (seniority), aliteuliwa na Kofi Annan  kuwa 

na kofia ya pili kama Mkurugenzi Mkuu wa Ofisi ya Umoja wa Mataifa iliyoko Nairobi, 

Kenya ambako ni makao makuu ya mashirika ya Umoja wa Mataifa mawili:  la Makazi 

(UN-HABITAT)  na la Mazingira (UNEP). Uamuzi  kumwondolea kofia hiyo ya pili  

kumpa mwenzake wa UNEP haukukubalika kwa wafanyakazi,  Serikali wanachama 

na jamii kwa ujumla. Vyombo vya habari vilalamika kwa kutambua kazi yake nzuri 

aliyokuwa anafanya, ikiwemo kupigana na ufisadi katika Ofisi hiyo. Hatimaye, uamuzi wa 

kumpunguzia wadhifa huo ulitenguliwa na Baraza Kuu la Umoja wa Mataifa (Desemba 

2009). Jambo hili imekuwa sifa kubwa sana kwa Profesa Anna kuweza kusimama kidete 

kutetea  usawa bila kujali rangi wala jinsia. Ni ukweli usiopingika kituo cha Nairobi  

kimenufaika kwa kuhalalishwa rasmi kama mojawapo ya Makao Makuu ya Umoja wa 

Mataifa kwa juhudi zake.

Ameleta miradi ya maendeleo mingi nchini ikiwemo Wilaya ya 
Muleba

Profesa Anna ameliimarisha sana Shirika la UN-HABITAT lililokuwa linasuasua na 

kukabiliwa na ukata hadi  wafanyakazi wake kukosa mishahara. Amerejesha imani ya 

wahisani na kuliweka kwenye hali nzuri sana ya kifedha ambayo inaliwezesha kuendesha 

miradi mingi duniani kote na kuwa na mfuko wa akiba.  

Tanki kubwa la maji mjini Muleba, mojawapo ya miradi ya UN-HABITAT   

Shirika hilo lina miradi mingi Tanzania (Dar es Salaam, Arusha, Mwanza , Zanzibar) 

katika sekta za Maji, majitaka na usafi, nyumba na upangaji miji. Shirika hilo limefungua 

ofisi katika Mkoa wa Kagera, mjini Bukoba. Linafadhili miradi kabambe ya maendeleo 

katika Ukanda wa Ziwa Viktoria ikiwemo Wilaya ya Muleba, hususan Mradi wa Maji wa 

Ihako ambao ni mkubwa kuliko miradi yoyote iliyowahi kutekelezwa katika Wilaya ya 

Muleba (yapata Shs billioni 2). Vyanzo vya maji vya Nyamuhala, Nyarwondo na Kaigara 

vimeboreshwa. UN-HABITAT ilileta msaada kwa wakazi wa Mubunda walipopatwa  na 

maafa ya mvua ya mawe. Shirika hilo pia linawasaidia wananchi wa vijiji jirani na miji, 

kama vile Kagabiro Muleba, na Kibeta Bukoba wapimiwe mashamba yao na kupewa 

hati miliki ili vitongoji hivyo vibaki kama Green Belts na hivyo visimezwe na miji 

inayopanuka kwa kasi bila haki na fidia inayostahili. 

Kafufua Kitengo cha Mikopo Nafuu katika Shirika la Makazi na 
Tanzania inafaidika

Profesa Tibaijuka ameiwezesha UN-HABITAT  kuanzisha kitengo cha mikopo nafuu kwa 

ajili ya ujenzi wa nyumba na miundombinu katika miji na manispaa. Suala hilo lilikuwa 

limekwama kwa miaka 35 bila utekelezaji. Tanzania imenufaika maana  Kitengo hiki 

kipya tayari kimetoa mkopo nafuu kwa Mji wa Mwanza kupanga eneo la Muhonzi kupita 

Benki ya Azania.

Amewakaribisha  watanzania wengi kuhudhuria mikutano ya 
kimataifa 

Mama Tibaijuka akiwa na mgeni wake rasmi - Mh. Dkt. Ali Mohamed Shein, Makamu wa Rais, Tanzania 
alipomkaribisha kuiwakilisha Afrika katika Kongamano la Makazi  Duniani, Vancouver, Canada. Juni, 
2006 

Shirika la UN-HABITAT linaendesha warsha nyingi. Profesa Tibaijuka alianzisha 

Kongamano la Makazi Duniani (World Urban Forum). Mbali na kumwalika Makamu 

wa Rais Dk. Ali Shein kama mgeni Rasmi katika Kongamano la Tatu la Maendeleo ya 

Miji lililofanyika Vancouver, Canada, 2006, Profesa Anna amejaribu kutoa nafasi kwa 

Watanzania, wakiwemo wana Muleba  kushiriki kutoa mchango wao na kujifunza. 

Pamoja na semina kadhaa mjini Nairobi, Mwaka 2008 UN-HABITAT ilialika viongozi 

wa ngazi za Wilaya na Tarafa ikiwemo  Muleba kwenda kwenye ziara ya mafunzo ya 

upangaji miji huko China. Machi 2010 alialika vijana wa Kakao Band ya Bukoba  na 

Wachezaji wa ngoma ya Kasimbo ABAGAMBAKAMOI kutoka Kata ya Karambi 

kutumbuiza huko Rio de Janeiro, Brazil kwenye Kongamano la Makazi Duniani. 

Julai 2010 vijana wa Ukanda wa Ziwa, wakiwemo kutoka kila Tarafa ya Muleba na 

Bukoba mjini wamepewa nafasi kuungana na vijana wengine kutoka  Afrika Mashariki 

kushuhudia fainali za Kombe la Dunia, Afrika Kusini. Ujumbe huo uliongozwa na 

Profesa Anna mwenyewe. Mantiki ya hamasa hizo ni  kuchochea maendeleo na kujenga 

imani na amani. Kitengo cha kuhamasisha vijana katika michezo kiko chini ya shirika la 

UN-HABITAT.

Profesa Anna na Mh. Dkt. John Pombe Magufuli, akiwa Waziri wa Ardhi,Tanzania akitoa zawadi yake 
kwa Waziri wa Makazi wa Canada katika Kongamano la Makazi  Duniani.  Dkt. Magufuli  alikuwa 
Mwenyekiti mwenza wa  Kongamano la tatu la maendeleo ya Miji lililofanyika Vancouver, Canada. Juni, 
2006

Amekuwa  Mshauri na Mjumbe wa  Taasisi na Tume  Maarufu za 
Kitaifa na Kimataifa ambazo zimenufaisha Taifa la Tanzania 

Mh. Jakaya Kikwete, Rais wa Jamhuri ya Muungano wa Tanzania, Anna Tibaijuka, Mkurugenzi Mtendaji, 
UN-HABITAT, na Andrea Tweedie, wakiwa katika Kongamano la Kiuchumi Duniani uliofanyika Dar es 
Salaam, Tanzania. Machi 2010. 

Mama Tibaijuka na vijana wa kanda la Ziwa, wakiwemo kutoka kila Tarafa ya Muleba na Bukoba mjini 
wakiwa  Afrika kusini kushuhudia fainali za Kombe la Dunia, Julai 2010



Maelezo Mafupi Kuhusu Mama Anna Kajumulo Tibaijuka

11

Kwa ufupi:

Mwaka 1996 – 1997: Alikuwa mjumbe wa Kongamano la Kulinda Mazingira, Chuo 

Kikuu cha Florida, Marekani. (Conservation Development Forum). Juhudi hizi 

zilichangia kuzaa Malengo ya Milennia ya Umoja wa Mataifa, Lengo la 7 kuhusu 

Mazingira, Maji, Majitaka na Makazi.

Mwaka 2005 aliteuliwa na aliyekuwa Waziri Mkuu wa Uingereza, Bwana Tony Blair, 

kama mjumbe wa  Tume ya Afrika ( miongoni mwake akiwemo  Rais Mstaafu wa 

Tanzania, Mh. Benjamin Mkapa, na Waziri Mkuu wa Ethiopia, Mh. Meles Zenawi). 

Tume hii ilipendekeza nchi za Afrika zifutiwe madeni ya Benki ya Dunia yaliyokuwa 

yamelimbikizwa kwa muda mrefu bila ufumbuzi. Jambo hili la kihistoria lilikubaliwa 

na Nchi Tajiri duniani (G8) katika Mkutano wao wa Gleneagles, Scotland. Nchi 18 za 

Afrika ikiwemo Tanzania zilifutiwa madeni makubwa. Pesa zilizopatikana zinachangia 

mipango ya maendeleo hususan Mkakati wa Kukuza Uchumi na  Kuondoa Umaskini 
Tanzania (MKUKUTA).

Mwaka 2006 aliteuliwa pia kuwa Mshauri wa Tume ya Dunia ya Kuwawezesha Maskini 

Kisheria (Commission on the Legal Empowerment of the Poor)  inayoongozwa na 

Aliyekuwa Waziri wa  Mambo ya Nchi za Nje wa Marekani, Bibi Magdalena Albright, na 

Mchumi mashuhuri wa Chile, Hernando De Soto. Mapendekezo yake yameelekea kuleta 

mipango na misaada mingi  kama vile Mpango wa Kurasimisha Rasilimali na Biashara 
za Wanyonge Tanzania (MKURABITA).

Mwaka 2006 aliteuliwa kuwa mjumbe wa  Tume ya Shirika la Afya Duniani, WHO, 

iliyochunguza Sababu za Kijamii Zinazohatarisha Afya na Kuleta Maradhi (Social 

Determinants of Health). Ripoti ya Tume hii imechangia kuzishawishi nchi tajiri na 

wahisani kusaidia zaidi  sekta ya afya katika nchi zinazoendelea, hususan mradi wa 

kutokomeza malaria.  

Profesa Tibaijuka ni Mtanzania pekee mwanachama wa  Tume  ya Sayansi ya Kilimo 

nchini Swedeni, (Royal Swedish Academy of Agricultural Sciences). 

Profesa Anna Tibaijuka akiwa 
mmoja wa tume ya Afrika 
iliyoundwa na  Mh. Tony Blair. 
Miongoni mwao akiwemo Rais 
Mstaafu wa Tanzania,  
Mh. Benjamin Mkapa.

Ametunukiwa tuzo na nishani nyingi

Profesa Anna Tibaijuka ametuzwa tuzo nyingi zikiwemo tuzo maarafu za Digrii za 

Heshima katika fani mbali mbali na Vyuo Vikuu maarufu duniani hususan Chuo Kikuu 

cha McGill, Canada (Mazingira), Chuo Kikuu cha London (Uhandisi), Heliot Watt, 

Scotland (Ujenzi), Kenyatta, Nairobi (Upangaji miji), Chuo Kikuu  Katoliki, Nairobi 

(Maendeleo ya Jamii na Amani) na  Warsaw School of Economics, Poland (Uchumi) 

akiwa mwanamke pekee na wa kwanza duniani kupata tuzo kutoka kwenye Chuo 

hicho maarafu cha Uchumi ambacho kina zaidi ya miaka 100!. Kilele ni mwaka 2009, 

alipotunukiwa nishani  Kamambe ya Mazingira ya Chuo Kikuu cha Gothenburg, 

Sweden, ambayo ni sawa na Tuzo maarufu ya “Nobeli ya Mazingira”. Rais Kikwete 

alimpongeza kwa  kumtuma Naibu Waziri wa Mambo ya Nchi za Nje wa Tanzania 

(Mh. Seif Idd) kuiwakilisha Tanzania katika hafla iliyofanyika kumtuza huko Swedeni. 

Mwezi Mei, 2010 Profesa Tibaijuka ameteuliwa kuwa Profesa wa Heshima katika Chuo 

Kikuu mashuhuri cha Tongji, katiaka jiji la Shanghai, China.  Tuzo na nishani nyingi pia 

zimepewa kwa Shirika analiongaza na wafanyakazi wake.

Profesa Anna Tibaijuka akituzwa shahada ya upangaji miji na 
Profesa Ali Mazrui katika chuo kikuu cha Jomo Kenyatta Nairobi, 
Kenya.

Chuo Kikuu cha London (Uhandisi)

Chuo Kikuu cha Gothenburg, Sweden 
(Nobeli ya Mazingira), 2009Warsaw School of Economics Poland (Uchumi)

Ameiona dunia,  katembelea karibu nchi zote ulimwenguni ikiwemo 
miji na majimbo mengi

Hata kabla ya kwenda Umoja wa Mataifa, kama mke wa mwanadiplomasia, na baadaye 

kama mwanafunzi, alikuwa ameishi nje ya nchi na kupata uzoefu mkubwa wa mila na 

desturi za wakazi wa nchi zilizoendelea hasa Marekani na Swedeni alikosomea. Baada ya 

kujiunga na Umoja wa Mataifa, kama Mkurugenzi wa Makazi duniani,  ametembelea  

miji na mikoa mingi ambayo imepanua uelewa wake wa mambo na kumuweka katika hali 

nzuri kuchangia katika kubuni mikakati ya kulikwamua jimbo la Muleba Kusini, wilaya,  

taifa na bara la Afrika kwa ujumla akipewa ridhaa na wananchi wake.

Anaacha kazi Umoja wa Mataifa kwa hiari yake mwenyewe ili 
kulitumikia Taifa lake moja kwa moja

Kwa ngazi yake katika Umoja wa Mataifa hajafikia umri wa kustaafu. Alikuwa na nafasi 

kubwa kuendelea kufanya kazi katika Shirika hilo na wengi wamemtaka aendelee kufanya 

hivyo  lakini ameaumua kurudi nyumbani ili kuungana na wananchi kujenga taifa wakati 

bado ana nguvu. Anasema kipindi alichokuwa Umoja wa Mataifa  ameona na kujifunza 

mengi. Anasema sasa ni  wajibu wake kurudi  nyumbani kwake, kwani anaamini naye ana 

deni la kulipa kwa wananchi hasa wakulima waliochangia apate elimu.  Anasema kweli 

maslahi ya Umoja wa Mataifa ni makubwa sana lakini  dini zote zinatufundisha kwamba 

mtu hataishi kwa mkate (maslahi tu) bali kutimiza yale yanayompendeza Mungu. 

Profesa Anna Tibaijuka akiwa Shanghai, Uchina, Mei 2010

Mama Tibaijuka anasema kuleta 

maendeleo kutahitaji kujitolea 

na kuwa karibu na wananchi na 

kushirikiana na viongozi wengine. 

Anasema kuwa hivi sasa yeye ana 

mtandao wa kimataifa ambao ni 

imara kuvuta  misaada pale alipo 

hivyo jimbo na nchi kwa ujumla 

itanufaika zaidi akirudi nyumbani.

Tuhitimishe kwamba Profesa Anna si msomi wa kawaida. Anaunganisha utaalamu 

wake na uongozi, uchapa kazi, uadilifu, ujasiri, asiye na woga kukemea maovu katika 

ngazi yoyote ile, iwe familia, jamii au taasisi na mpigania haki. Wanaomfahamu vizuri  

wanasema mbali na kupenda watu, ucheshi na huruma, anajituma, ananidhamu ya hali 

ya juu inayoweza kufikiriwa kama ukali, hufanya kazi kwa haraka na bila kuchoka. Sifa 

hizi zimemwezesha kupata  mafanikio makubwa katika nyanja mbalimbali ambayo nafasi 

inalazimisha yaelezwe kwa  muhtasari tu, kama ifuatavyo:

Mama Tibaijuka akiwa na Mh. Hu Jintao 
Rais wa China alipotembelea Nairobi, 
Kenya

Mama Tibaijuka akiwa na Mh. Yoweri Museveni, Rais wa 
Uganda, Mama Nazek Hariri, Mke wa Hayati Rafik Hariri, 
aliyekewa  Waziri Mkuu wa Lebanon  na Mh.Shaun Donovan 
Waziri wa Nyumba na Maendeleo ya Mjini wa Merikani 
(Rio de Janeiro, Brazil Aprili 2010) 

Mh. Sheikh Khalifa Bin Salman Al Khalifa, Waziri Mkuu wa 
Bahrain akitoa Medali ya heshima kwa Mama Tibaijuka

Mwanaharakati wa kupigania  haki za wanyonge na kupigania 
maendeleo ya nchi maskini, kusimamia haki bila woga. 

Hata wakati bado yuko Chuo Kikuu Cha Dar es Salaam alikuwa mjumbe katika 

Kamati na mikutano ya UNESCO (Paris, Ufaransa) na alijiunga na ujumbe wa 

Serikali kuhudhuria Mikutano na Makongamano mengi ndani na nje ya nchi hususan: 

Kongamano la dunia la kutetea haki za wanawake (Beijing, 1995), Chakula na Lishe 

(Roma, Italia, 1996), Maendeleo ya Miji na Makazi (Istanbul, Uturuki, 1996).

Aliteuliwa na Kofi Annan kuma Mjumbe wake na kuwatetea maskini wa Zimbabwe 

waliokuwa wamevunjiwa nyumba zao na kufukuzwa mijini. Alitaka  wapewe fidia ya mali 

zao. Ripoti yake inasifiwa duniani kote, watoto wengi Zimbabwe wamepewa jina lake!.

Wakati wa vurugu za uchaguzi Kenya mwaka 2008, akiwa Mkuu wa Ofisi ya Umoja wa 

Mataifa Nairobi alisimama kidete  na kumsaidia Kofi Annan na wenzake (Gracia Machel 

na Rais Mkapa) kusuruhisha na hatimaye  muafaka ukapatikana  hivyo kutoa mchango 

mkubwa  kulinda amani.

Kaboresha Elimu nchini Tanzania:

Amefundisha shule za msingi na kufaulisha wengi

Mwaka 1966/68: Akiwa mwanafunzi, wakati wa likizo ndefu alikuwa anafanya kazi kama 

Mwalimu. Kwa mfano, alifundisha katika Shule ya Msingi Kagoma Wilaya ya Muleba 

(ambayo sasa ni Sekondari). Alifanikiwa kuvusha wanafunzi wengi kwenda Sekondari kwa 

mara ya kwanza katika historia ya shule hiyo.

Mama  Tibaijuka akiwa na Mh. Ban Ki-Moon na Mh. Kofi Annan kwenye mazungumuzo ya upatanisho 
baada ya vurugu za uchaguzi nchini Kenya, Nairobi 2008

Ni shupavu kujumuika na wazazi na kusimamia matumizi mazuri ya 
michango yao

Mwaka 1985/1988 – Alichaguliwa kuwa Mwenyekiti wa Kamati ya Wazazi, Shule ya 

Msingi ya Kiingereza ya Olimpio, mjini Dar es Salaam. Baada ya kuona kuwa walimu na 

vifaa vilikuwa hivitoshi alifanikiwa kuhamasisha wazazi kuchangia na kutunisha mfuko 

wa kuboresha shule. Akajikuta akilazimika kupambana na Mwalimu Mkuu, viongozi na 

watendaji waliotaka kutumia michango hiyo visivyo. 

Ameanzisha shule mbili za Mfano (Bingwa) kwa Wasichana wenye 
vipaji na kuweka taratibu kuwalipia yatima na wasio na uwezo 
kuzigharamia   

Mwaka 1996 – Akiwa Chuo Kikuu, hakupendezewa na  sera ya kuwaingiza wasichana 

katika vyuo na elimu ya juu kwa upendeleo (maksi za chini) kwa kisingizio kwamba 

uwezo wao mdogo. Alihofu sera hiyo itawakandamiza badala ya kuwasaidia wanawake. 

Akaanzisha taasisi isiyo ya kiserikali kuendesha shule mfano (model schools) kuonyesha 

kwamba wasichana wakipewa elimu  bora na mazingira mazuri watafanya vizuri tu 

kama wavulana. Taasisi hiyo ya JOHA TRUST, mwaka 2000,  ilianzisha  Shule Mfano 

ya Wasichana ya Barbro Johansson Model Girls’ Secondary School,  iliyoko Dar es 

Salaam. Katika muda mfupi shule hiyo sasa ina zaidi ya wanafunzi 600 na ni mojawapo 

ya shule bora nchini hata katika masomo kama vile hesabu ambayo wengi wanaamini 

yanawapa wasichana shida. Kama alivyohaidi wakati wa kuchangisha fedha kwa ajili ya 

elimu mkoani Kagera katika hafla iliyoitishwa na Mkuu wa Mkoa huko Dar es Salaam 

(2008), tayari Profesa Tibaijuka ameanzisha shule nyingine  bora na mfano ya Wasichana 

mjini Bukoba (Kajumulo Girls’ High School). Shule hizi bora zina mfuko na taratibu 

kuwawezesha na kuwafadhili  yatima na wasichana wenye vipaji ikiwa  wazazi wao hawana 

uwezo kugharamia karo yote au sehemu.  

Mama Tibaijuka alipotembelea shule ya Sekondari ya Kagoma, Wilaya ya Muleba



Maelezo Mafupi Kuhusu Mama Anna Kajumulo Tibaijuka

17

Joha Trust inalinda na kukuza vipaji kwa kuwapa nafasi wasichana wenye uwezo 

kimasomo kusoma  katika shule bora hata kama kipato cha wazazi wao ni kidogo. 

Tofauti na shule Bingwa zinazowafukuza wasiofanya vizuri, katika shule za Profesa 

Tibaijuka wanafunzi wanaendelezwa kadri ya uwezo wao na wakishavuka kidato cha Pili 

hawafukuzwi isipokuwa kwa utovu wa nidhamu. Mantiki ni kwamba shule yenyewe 

haitafuti sifa bali kumwendeleza mwanafunzi kadri ya uwezo wake. (Best effort principle). 

Profesa Anna anasema ni muhimu jamii kutambua tofauti hii maana maendeleo 

yatatokana na kila mtu kutenda kadri ya uwezo wake. Kila mtu akipewa nafasi, na 

changamato na kuwezeshwa atashamiri katika jambo fulani.

Alikarabati Shule ya Msingi ya Kaigara alikosomea kwa pesa yake 
binafsi

Mwaka 2002, alipochaguliwa na Baraza Kuu la Umoja wa Mataifa  kuwa Katibu 

Mkuu Mwandamizi wa Umoja wa Mataifa, alifanya historia kwa kuwa kati ya watu 

wachache waliokumbuka kurudi nyumbani kushukuru walezi wao. Kwanza alitoa 

msaada kukarabati Zahanati ya Bushekya, jirani na Hospitali ya Kagondo, Muleba 

Kaskazini, alikozaliwa. Alipofika  Shule ya Sekondari ya Kagoma alikofundisha (ikiwa 

shule ya msingi) akawafadhili. Alipofika Shule ya Msingi ya Kaigara alikosomea, akakuta 

imechakaa. Alimteua kandarasi aishughulikie kikamilifu kwa gharama yake mwenyewe. 

Shule hiyo hadi sasa iko katika hali nzuri sana na anayependa anaweza kufika akaone 

mwenyewe. Profesa Anna pia ametoa zawadi ya kudumu kwa shule hiyo kila mwaka 

kuchagua wasichana 2 bingwa kutoka darasa la Saba kujiunga na Sekondari Bora ya 

Barbro Johansson  iliyoko Dar es Salaam. Hadi sasa wasichana 16 wameshasomeshwa 

kutoka shule hiyo.

Wasichana wa Barbro Johansson Model Girls’ Secondary School,  iliyoko Dar es Salaam, Tanzania

Kuboresha shule ya Msingi ya Watoto Walemavu na Malbino, 
Mugeza, Wilaya ya Bukoba

Baada ya kuitembelea shule ya Mugeza na kuona jinsi gani watoto walemavu wanateseka 

kuchota maji kwenye mto ulio mbali, Profesa Tibaijuka alitafuta wafadhili kutoka Japan 

kujenga matanki ya kuvuna maji ya mvua. Pia aliimarisha shule hiyo kwa kujenga uzio 

kama ngome imara kwa watoto Albino wanaoishi pale. Profesa Anna pia alitoa nafasi 

ya shule kwa wasichana Albino kusoma katika shule yake ya Dar es Salaam ili wawe na 

makazi salama.

Amewafadhali wazee majirani zake  kwa  kuwajengea nyumba 
bora na imara. Pia ametafuta wafadhili  kuwajengea wazee na 
wasiojiweza matenki ya kuvuna maji ya mvua

Wakati wa Serikali ya Awamu ya Pili, ni Mchumi 
aliyependekeza Sera chanya  zenye maslahi kwa 
wananchi 

Alishupalia suala la sera bora za kulinda huduma za jamii uchumi 
ulipoyumba

Mwaka 1989/90 – aliongoza kongamano la Chuo Kikuu lilojadili adhari za sera ya soko 

huria kwa kutaka  kupunguza bajeti ya serikali kwa huduma za jamii kwa kasi  wakati 

wa mpango wa kufufua uchumi ulioshinikizwa na Benki ya Dunia. Alikuwa kati ya 

wasomi wachache Chuo Kikuu Cha Dar es Salaam waliodiriki kupinga utekelezaji 

wa Sera hiyo bila taratibu kupunguza makali yake kwa wasiojiweza kuwa zimewekwa. 

Kama konsultanti, alikuwa anaongoza timu ya watafiti wa Shirika la Umoja wa Mataifa 

la Watoto (UNICEF) lilipopambana na sera hiyo. (Amefanya kazi karibu na wapigania 

maendeleo maarufu ulimwenguni kama vile Sir Richard Jolly wa Uingereza na Andrea 

Cornia Chile) Ameandika kitabu kuhusu suala hili kilichochapishwa mjini London. Pia 

alikuwa mshauri wa Tume ya Mipango ya Tanzania na kufanya tafiti nyingi kwa ajili yao. 

Kitabu chake  kuhusu mpango wa kulinda huduma za jamii wa Serikali wa 1989-1992 

(Priority Social Action Programme) kilichapishwa na Chuo Kikuu cha Dar es Salaam. 

Matokeo ya  tafiti hizo ni  bajeti zaidi kwa huduma za jamii na hatimaye mipango 

iliyofuata kama vile Economic Social Action Program (ESAP)  na baadaye TASAFU 

(Tanzania Social Action Fund).    

Alivitetea Vyama vya Ushirika vya Wakulima vipewe uhuru zaidi 
kuendesha shughuli zao 

Mwaka 1991 akiwa Chuo Kikuu cha Dar es Salaam, aliongoza utafiti juu ya matatizo  

yaliyovikumba Vyama vya Ushirika na kubaini kwamba tatizo kubwa halikuwa wizi 

wa pesa bali kuvipangia vyama hivyo kutekeleza sera na majukumu ya kiSerikali bila 

kuviwezesha kufanya hivyo. Kwa mfano kupanga bei ya mazao bila kutoa ruzuku endapo 

bei hiyo italeta hasara kwa mtekelezaji. Kazi hii likuwa nyeti na ilibidi ahojiane na Baba 

wa Taifa Mwalimu Nyerere kupata mawazo yake. Mapendekezo ya Prof. Tibaijuka 

yalisaidia katika kutunga Sheria mpya ya Vyama vya Ushirika ya 1992 ambayo ilitoa 

uhuru zaidi kwa vyama hivyo kupanga mambo yao na kuwapa wanachama uhuru zaidi 

kudhibiti utendaji wake. 

Ndiye aliyependekeza  Jumuia ya Ulaya kugawa Malipo ya STABEX 
moja kwa moja kwa wakulima wa kahawa na kuboresha miundo 
mbinu katika sehemu hizo

Hapo awali alikuwa ameongoza tafiti za matumizi ya pesa za STABEX. Aliishauri Serikali 

na mfadhili wake jumuiya ya Ulaya kwamba nusu ya pesa za STABEX zigawiwe kwa 

wakulima wa kahawa moja kwa moja ili waweze kuboresha mapato na maisha yao, na 

nusu itumike kuboresha miundo mbinu kama barabara katika sehemu hizo.

Ametafiti na kuandika juu ya athari za Ukimwi na kuchangia 
kubadilisha sera kwa ngazi ya kimataifa kutoa misaada zaidi kwa 
waathirika

Mwaka 1992 Prof. Tibaijuka alichukua livu ya kitaalama (Sabbatical leave),  kurudi 

Chuo Kikuu Uppsala alikosomea. Alifanikiwa kuandika kitabu juu ya matatizo ya 

kugharamia huduma za jamii na athari za kiuchumi na kijamii zinazosababishwa na 

Ukimwi katika Afrika, akitumia utafiti alioufanya katika kijiji cha Kagabiro, Wilaya 

ya Muleba mwaka 1988 wakati waathirika wa kwanza walipofariki, akiwemo mdogo 

wake.. Utafiti huo, ambao umeandikwa katika Jarida maarafu la “Maendeleo ya Dunia”  

(Journal of World Development) linalotolewa na  Chuo Kikuu cha Marekani (American 

University, Washington DC) ulisaidia kuionyesha jamii ya kimataifa tatizo la ugonjwa 

huo na kuelelekea kutunga sera na kutoa misaada katika sekta za jamii hususan afya na 

kupambana na ukimwi. 

1994 - Alianzisha Baraza la Wanawake Tanzania, BAWATA, ikiwa ni 
chombo huru, kisichofungamana na chama chochote cha siasa katika 
kutetea haki za wanawake

Mwaka 1992 Tanzania iliingia katika mfumo wa vyama vingi vya siasa. Ilionekana 

kwamba kuna haja kulinda umoja na mshikamano wa wanawake katika kutetea haki na 

maslahi yao ya msingi nje ya vyama vya siasa. Profesa Anna Tibaijuka, akiwa Chuo Kikuu, 

aliombwa na Mwenyekiti wa UWT, marehemu Mama Sofia Kawawa kutekeleza jambo 

hilo. BAWATA iliundwa na matawi kufunguliwa Tanzania nzima. Kwa bahati mbaya 

wengine hawakuelewa maana ya chombo hicho, wakakipiga vita na hatimaye shughuli 

zake zikasitishwa na Serikali. Ikitetewa na Profesa Issa Shivji wa Chuo Kikuu cha Dar es 

Salaam, kesi ilifunguliwa mahakamani  kulinda haki ya msingi ya uhuru wa wanawake 

kujumuika kufanya shughuli zao. Mahakama katika uamuzi wake wa mwisho na wa 

kihistoria, iliipa BAWATA ushindi, lakini shughuli zake zikawa zimeshafifia.

Mchango mkubwa katika Sekta ya Kilimo na Chakula

Ni mwanzilishi wa Taasisi ya Kupiga vita Njaa Barani Afrika 
(COASAD)

1996, Katika Mkutano wa Umoja wa Mataifa wa Chakula, alishiriki na kuwa  

Mwanzilishi wa  Muungano wa Taasisi zinazohimiza Chakula na Lishe Barani Afrika, 

(COASAD). Alichaguliwa kuwa Mratibu wa Kitengo cha Afrika Mashariki na Kati. 

Alishiriki katika wadhifa huu hadi 1998 alipojiunga na Umoja wa Mataifa. Kabla ya hapo 

COASAD iliendesha kongamano la kimataifa mjini Dar es Salaam.

Amejitahidi kuboresha Shirika la MALI JUISI , Wilaya ya Muleba

Profesa Anna Tibaijuka alitafuta fedha kuekeza katika kiwanda hicho ili kiboreshwe. 

Pamoja na kwamba taratibu za Benki kuendesha mkopo huo bado hazijakamilika, kuna 

matarajio mradi kuanza wakati wowote mara tu mfumo unaofaa kuendesha kiwanda 

hicho kibiashara na faida kwa wakulima wanachama utakapokamilika. Viongozi wa 

Wilaya na Tarafa walikaribishwa kwenye Semina Nairobi kuwasikiliza wataalamu wa 

Chuo Kikuu cha Dar es Salaam wanaosimamia  mipango hiyo.

Ameanzisha  Shamba la Mbegu Bora kwa Wakulima wa Mkoa wa 
Kagera. Kyamyorwa na Mji wa Kyamyorwa umepimwa.

Miaka ya themanini, Serikali ilitenga ardhi kubwa ya kutosha kuanzisha Shamba la 

Mbegu Bora kwa Wakulima. Uongozi wa Wilaya ulimuomba Hayati Balozi Tibaijuka 

(mume wa Profesa Anna) kutafuta wafadhili kwa ajili ya shughuli  hiyo ya kitaalamu 

inayohitaji mtaji mkubwa. Bahati mbaya baada ya taratibu za kumilikisha kampuni 

husika ardhi, Balozi akafariki na mipango ikachelewa. Wahamiaji wakawa wamepotoshwa 

na kukalia  sehemu hiyo. Baada ya kuwaelimisha walihamishwa na Serikali na kupewa 

ardhi mbadala huko Burigi.  Lililofuata ni kupima mji wa Kyamyorwa ili wananchi 

wapewe viwanja na shamba lipate nafasi za kujenga nyumba za wafanyakazi ambao 

watakuwa wengi sana. Shirika la Bill Gates la AGGRA limetoa msaada  ili majaribio 

kuzalisha mbegu bora yaanze wakati wawekezaji wanatafutwa. Shamba hilo litakuwa 

mkombozi kwa wananchi wa mkoa wa Kagera ambao wanasumbuliwa na magonjwa 

mbali mbali ya mazao yao kama vile mihogo na mazao kadhaa ya nafaka. Shamba la 

mbegu bora linahitaji ardhi ya kutosha na iliyo mbali na mashamba ya wananchi kuzuia 

mbegu bora zisichanganyike na poleni ya mimea au mbegu nyingine hafifu. 

Kilimo cha mbegu bora za mahindi kwa wakulima katika shamba la Kyamyorwa 

Muundo wa kampuni kumilikishwa eneo hilo unaruhusu wananchi  kununua hisa katika 

shamba hilo hapo baadaye mipango ikikamilika. Hivyo madai ardhi imehodhiwa hayana  

msingi wowote. Hutolewa na wanaopenda kupotosha ukweli na kuvuruga mpango wa 

Shamba la Mbegu kwa sababu zao binafsi.    

Mchango mkubwa katika Maendeleo ya Jamii 
Mfadhili wa shughuli za Maendeleo hususan Kwaya za dini, Shughuli za kanisa  
na misikiti, na muziki asilia kama vile Enanga na ngoma, vikundi vya akina mama  
na vijana.  
Mwaka 2002, alipoteuliwa kuwa Katibu Mkuu Mwandamizi wa Umoja wa Mataifa 

aliitisha mashindano ya ngoma asilia na kutoa zawadi kubwa kwa washindi wa Nanga, 

ngoma na Kasimbo. Anapokuwa na shughuli zake za kifamilia kama vile harusi za wanae 

huko Dar es Salaam, hakosi kukaribisha kwaya kutoka nyumbani kushiriki na hata 

wapiga Nanga. Ameisaidia Kwaya ya Kiijwire kurekodi kanda zake huko Uchina ili wauze 

kwa wingi na kupata faida ya kujiendeleza. Hivyo hivyo  amewafadhili wapiga Nanga 

maarufu akiwemo Mzee Didas Kyamagembe wa Buganguzi na Clemensi Kamushanga wa 

Bigaga kurekodi Nanga zao.

Ametumikia na Kufadhili  Chama Cha Mapinduzi na UWT kwa muda 
mrefu

Akiwa anafuata nyayo za Baba yake ambaye ni muanzilishi wa TANU na mpigania Uhuru 

katika Wilaya ya Muleba, Profesa Anna ni mmojawapo wa waanzilishi wa Chama cha 

Mapinduzi. Alijiunga tarehe 3/5/ 77  akiwa na kadi na. B132370 katika Tawi la Mambo 

ya Nchi za Nje Mjini Dar es Salaam,Wilaya ya Ilala. Tarehe 9/8/2004  alihamisha kadi 

yake kwenda Tawi la CCM Makongo, Wilaya ya Kinondoni na kupewa kadi mpya Aa 

431541. Kwa mda mrefu amekuwa mfadhili wa Tawi la CCM Makongo. Mwezi Aprili, 

2010 amehamishia uanachama wake kwenye Tawi la Kagabiro, Wilaya ya Muleba, katika 

harakati nzima ya kurejea nyumbani. 

Profesa Tibaijuka alijiunga na UWT 15/3/88 katika Tawi la Makongo, Wilaya ya 

Kinondoni, Dar es Salaam akiwa na kadi nambari No 262310. Mwaka 2009 aliteuliwa 

kuwa  Mlezi wa UWT, Mkoa wa Kagera na pia Wilaya ya Muleba. 

Majukumu yote haya mawili ameyakubali na anaunga mkono Chama na UWT kadri  

ya uwezo wake. Kwa mfano, ametoa mchango mkubwa wa Shs millioni kumi (Shs 

10,000,000/-) kwa ajili ya ujenzi wa Jengo jipya la CCM Wilaya yaMuleba. Hii ilikuwa 

kwa heshima ya Baba yake marehemu Mzee Alexander ambaye alikuwa Mweka Hazina 

wakati jengo la CCM la zamani lilipojengwa. Amefadhali vikao mbali mbali vya Chama 

na vya jumuiya zake wilayani Muleba. 

Ni nani kama Mama? Hana Mpinzani

Ni Mwenzetu  

Kweli Wanawake Wanaweza

UMOJA WA WANAWAKE TANZANIA (UWT)
Ni Mlezi wa UWT, Mkoa wa Kagera

Mama Tibaijuka akiwa kwenye picha ya pamoja katika semina ya wadau wa maji, 
 Walk Guard Hotel, mjini Bukoba 

Kwa mawasiliano rahisi pitia Katibu wa Ofisi Yake Jimboni:

Nd. Denis Charles Kinubi, Muleba Madukani, S.L.B. 45, Muleba.
Simu za mkono: 0714436658; 0764875551; 0685020799

Barua pepe: denischarlesmutajwaa@yahoo.co.uk
Msaidizi wake: Cles John Lyempake: 0754932083

KIDUMU CHAMA CHA MAPINDUZI


